
Выбар прафесіі: аднойчы і назаўсёды 

Трохі навуковец, часам драматург, зрэдку рэжысёр і артыст, а яшчэ 

пісьменнік, псіхолаг, педагог, дызайнер і адміністратар. Адгадайце, пра якую 

прафесію ідзе гаворка? Упэўнена, педагогі адразу знойдуць адказ. Так, гэта 

бібліятэкар! Мой агульны стаж у прафесіі 36 гадоў, палову з іх я працую 

школьным бібліятэкарам. 

Штрыхі да партрэта 

У савецкіх фільмах герой-бібліятэкар – чалавек дзівакаваты, дзіўны, 

асаблівы, накшталт як не з гэтага свету. А гераіня-бібліятэкарка – дама 

абавязкова ва ўзросце, у пуховай хустцы і валёнках. На пытанне, чым 

займаецца бібліятэкар, вы хутчэй за ўсё пачуйце ў адказ: "Выдае кнігі". Аднак 

дазвольце не пагадзіцца. 

Бібліятэкар сёння гэта зусім не пажылая жанчына ў шалі, а сучасны, 

падкаваны ў некалькіх кірунках спецыяліст. У гэтай прафесіі затрымліваюцца 

людзі, выключна інтэлігентныя, камунікабельныя, крэатыўныя, камп'ютарна-

пісьменныя, не пазбаўленыя педагагічнага таленту і чуласці. Да таго ж 

сучасны бібліятэкар – гэта эрудыт з добрым літаратурным густам. А яшчэ 

эстэт, прамоўца, лектар, арганізатар. І гэта не лічачы галоўнага – умення 

выхоўваць цікавасць да кнігі! 

Калі ты абслугоўваеш чытачоў ад 6 да 17 гадоў, ты сам малады душою. 

У школьным жыцці ад званка да званка некалі старэць. Сорак пяць хвілін 

урока пралятаюць імгненна і да таго, як гур'ба дзетак на перапынку атакуе 

сваімі запытамі, трэба паспець многае. У маіх абавязках афармленне уліковых 

формаў асноўнага фонду і фонду падручнікаў бібліятэкі. Дарэчы, гэта 

прыкладна 15 уліковых часопісаў. Неабходна своечасова скласці акты на 

спісанне непрыдатных для выкарыстання падручнікаў, а таксама састарэлай і 

старой па змесце мастацкай літаратуры. 

Штодзённая руціна 

Ёсць у нас і сваі важныя справаздачы, якія трэба скласці пісьменна, без 

памылак, у тэрмін. Асабліва складаная і адказная статыстычная справаздача, а 

таксама справаздача аб унясенні платы за карыстанне навучальнымі 

дапаможнікамі. Гэта лічбы, нулі, мнагазначныя сумы. Словам, трэба валодаць 

і бухгалтарскімі навыкамі. 

Важная частка працы – гэта забеспячэнне падручнікамі навучэнцаў. З 

аднаго боку матэматыка не хітрая. Падручнікі разлічаны на колькасць 

навучэнцаў, але ёсць адно "але". Людзі мяняюць месца жыхарства, працы, 

вучобы. Мы, бібліятэкары, каб забяспечыць дзяцей падручнікамі шукаем іх у 

іншых школах раёна і нават вобласці. Тэлефануем, дамаўляемся, адвозім. 



Забяспечыць падручнікамі на 100% хлопчыкаў і дзяўчынак – гэта 

важнае, але не адзіная справа. Акрамя гэтага ёсць яшчэ план працы на год, 

план мерапрыемстваў, афармленне кніжных тэматычных выстаў, экспазіцый 

да знамянальных і памятных дат. 

Асаблівы падыход патрэбны 

Бібліятэкару неабходна мець добрую памяць, востры розум, каб лёгка 

арыентавацца ў бібліятэчных фондах і каталогах. А таксама варта развіваць 

пэўныя навыкі для зносін і абслугоўвання нашых галоўных чытачоў – 

падлеткаў. 

Падлетак – чытач асаблівы. Часам непрадказальны, павярхоўны, 

капрызны. Часам захоплены, ўдумлівы, дапытлівы. Некаторыя дзеці з ранніх 

гадоў праяўляюць устойлівы інтарэс да якой-небудзь пэўнай галіны ведаў. Для 

бібліятэкара яны – знаходка. Але разнастайны вопыт чытання, "прымерванне" 

розных роляў, прынцыпова важны для паўнавартаснага развіцця асобы 

падлетка. Бібліятэкар, развіваючы пэўныя чытацкія запыты, можа ўводзіць у 

круг чытання розныя віды літаратуры (даведачныя выданні, «дзелавыя» кнігі, 

навукова-папулярныя альманахі і часопісы), раскрываючы юнаму чытачу 

разнастайнасць тэхнічных прыёмаў чытання навукова-пазнавальнай 

літаратуры, навучаючы гнуткаму прымяненню іх на практыцы. 

Пры чытанні мастацкіх твораў у дзяцей старэйшага школьнага ўзросту 

ўзнікае эфект датычнасці і на гэтай аснове – перанясенне прачытанага на сябе. 

Аднак далёка не ва ўсіх літаратурныя творы выклікаюць глыбіню і багацце 

пачуццяў. Нажаль, прымітывізм ўспрымання, стэрэатып забаўляльнага 

чытання, арыентацыя на масавую культуру – характэрныя з'явы цяперашняга 

падлеткавага чытання. Бібліятэкару важна абудзіць чытацкую самаацэнку 

падлетка, дапамагчы яму ўбачыць сябе як чытача. Для гэтага праводзяцца 

дзелавыя гульні, конкурсы на лепшага чытача, дыспуты “Чытанне як 

творчасць”, арганізуюцца спецыяльныя выставы “Які ты, наш чытач?”, 

“Пазнай сябе, чытач”, “Чытацкі партрэт сябра”. 

Чытач – любімы госць 

Прафесія бібліятэкара цікавая тым, што кожны наступны дзень не 

падобны на папярэдні, ён прыносіць знаёмства з новым: новымі людзьмі, 

гісторыямі, кнігамі. Хто адкрые дзверы бібліятэкі, якім будзе сённяшні чытач, 

што прывядзе яго сюды? Застаецца гадаць. А калі трэба і адгадаць, і зацікавіць. 

Адгадаць, што прапанаваць яму, каб ён затрымаўся. Каб у наступны раз 

прыйшоў не толькі за праграмнай кнігай, але і за кнігай для душы. 

Малодшых падлеткаў у мастацкай літаратуры захапляе фабула, экстрым, 

супергероі. Гэта адказвае іх жыццёвым патрэбам, жаданню выпрабаваць свае 

магчымасці, праверыць сябе ў думках, у незвычайных абставінах. Таму дзеці 



ў 10-11 гадоў праяўляюць цікавасць да прыгодніцкай літаратуры, кніг пра 

індзейцаў, літаратурных казак, жахаў. А ў 12-13 гадоў яны захапляюцца 

чытаннем прыгодніцкай літаратуры, фантастыкі. 

Захапіць падлетка чым-небудзь незвычайным лёгка, але вось захаваць і 

падтрымаць гэтую цікавасць не проста, яшчэ больш складана трансфармаваць 

яе ў чытацкі інтарэс. Важна, каб арыентацыя на "захапляльнае" у кнізе не 

прывяла да неразборлівага чытання, страце пачуцця слова. Задача бібліятэкара 

– абапіраючыся на інтарэсы дзяцей, умела і тонка рэкамендаваць ім для 

чытання высокамастацкія творы. 14-гадовы чытач больш за ўсё шануе ў 

бібліятэкары кампетэнтнасць, эрудыцыю і "неўмяшанне ў справы чытача". 

Васьмікласнік уступіць у дыялог з бібліятэкарам толькі ў выпадку поўнага 

даверу. Белыя ніткі педагагічнага разліку будуць заўважаныя адразу. Калі 

бібліятэкара і школьнікаў аб'ядноўвае агульная і цікавая справа, давер ўзнікае 

аўтаматычна. 

Наша агульная справа – тэатральнае аб'яднанне па інтарэсах "Мастацкае 

слова", у якім займаюцца навучэнцы 4-5-х класаў. У рэпертуары аб'яднання 

казка "12 месяцаў", апавяданні М.Носава “Агуркі” і “Фантазёры”, п’еса 

В.Кiраковай “Старая ватоўка”. Мае гурткоўцы з задавальненнем развучваюць 

ролі, удзельнічаюць у падборы касцюмаў для выступлення, падрыхтоўцы 

рэквізіту. Заняткі ў тэатральным гуртку дапамагаюць школьнікам з ранніх 

гадоў развіць эстэтычны густ. У працэсе прайгравання тэатральных 

пастановак дзіця не толькі вывучае творы замежнай і айчыннай класікі, але і 

задумваецца, разважае пра дабро і зло, сумленнасць, смеласць, дружбу, 

адданасць, спагадлівасць. 

Калі арганізуеш цікавыя, пазнавальныя мерапрыемствы або рыхтуеш 

дзяцей да ўдзелу ў конкурсах і адчуваеш падзяку людзей, то разумееш, што 

твая праца карысная і неабходная. Гэта вельмі важна. На жнівеньскай 

педагагічнай канферэнцыі сёлета старшыня Крупскага райвыканкама Анатоль 

Козел выказаў педагогам удзячнасць за адданасць абранай справе, за мудрасць 

і цярпенне, любоў і прафесіяналізм. Лепшыя педагогі раёна былі ўдастоены 

ганаровых узнагарод. Быў адзначаны і мой сціплы ўклад. Гэта радуе, натхняе 

і акрыляе. 

Алена Філіпаўна Новак, бібліятэкар сярэдняй школы №1 імя У.М. 

Марцінкевіча г. Крупкі. 

P. S. Кожны чалавек, выбіраючы справу ўсяго жыцця, ацэньвае не толькі 

плюсы і мінусы свайго будучага. Ён нібы прымярае прафесію на сябе, 

супастаўляючы ўнутраныя якасці і асабістыя магчымасці з патрабаваннямі 

часу. Ці змагу я? Ці мае  гэта? Шчасце, калі выбар прафесіі здараецца аднойчы 

і назаўжды. Так здарылася і ў мяне. 


